
K.Dh.Sh. II.nr. 822/23 

   

GJYKATA KOMERCIALE E KOSOVËS, Dhoma e shkallës së dytë, me gjyqtaren Frsanciska 

Zhitija Ymeri në çështjen përmbarimore të kreditorit K.R.M “Cabrati”, Sh.A, me seli në Gjakovë,  

kundër debitorit “Gereberland”,  me NUI:810519415, me seli në Gjakovë, me bazë juridike 

përmbarimore, duke vendosur lidhur me ankesën e debitorit të ushtruar kundër aktvendimit të 

Gjykatës Komerciale të Kosovës-Dhomat e Shkallës së Parë, Departamenti për Çështje 

Ekonomike, KPPP.nr.1160/22 të datës 27.03.2023, me datë 20.12.2023, mori këtë: 

 

A K T V E N D I M 

 

 APROVOHET e themeltë ankesa e debitorit K.R.M “Cabrati”, Sh.A, me seli në Gjakovë, 

ANULOHET aktvendimi i Gjykatës Komerciale të Kosovës-Dhomat e Shkallës së Parë, 

Departamenti për Çështje Ekonomike, KPPP.nr.1160/22 të datës 27.03.2023,  dhe çështja i kthehet 

të njëjtës gjykatë në procedim të serishëm. 

 

A r s y e t i m 

 

Gjykata Komerciale e Kosovës- Dhomat e Shkallës së Parë, Departamenti për Çështje Ekonomike, 

me aktvendimin e ankimuar KPPP.nr.1160/22 të datës 27.03.2023, në pikën I të dispozitivit e ka 

refuzuar në tërësi si të pabazuar prapësimin e debitorit të përmbarimit “Gereberland”, të ushtruar 

kundër urdhrit për lejimin e përmbarimit  P.nr.944/19, të datës 20.11.2019, sipas propozimit të 

kreditorit K.R.M “Cabrati”, Sh.A. 

 

Kundër këtij aktvendimi në afatin ligjor ka ushtruar ankesë debitori, për shkak të shkeljes së 

dispozitave të LPK-së dhe LPP-së, për shkak të vërtetimit të gabuar dhe jo të plotë të gjendjes 

faktike si dhe për shkak të zbatimit të gabuar të së drejtës materiale, me propozim që Gjykata e 

Shkallës së Dytë, të aprovoj ankesën si të bazuar dhe çështja të kthehet në rivendosje ose të 

aprovohet prapësimi dhe të shfuqizohet urdhëri përmbarimor P.nr.944/19 të datës 20.11.2019. 

 

Përgjigje në ankesë nuk ka paraqit kreditori. 

 

Gjyqtari individual i Gjykatës Komerciale-Dhoma e Shkallës së Dytë, i shqyrtoi shkresat e lëndës, 

aktvendimin e ankimuar dhe pretendimet ankimore, në kuptim të nenit 3, paragrafi 2, të Ligjit 

nr.04/L-139 për Procedurën Përmbarimore  si dhe në kuptim të nenit 194 dhe 208 të LPK-së, gjeti 

se:  

 

Ankesa e të debitorit është e bazuar. 

 

Nga shkresat e lëndës rrjedh se kreditori K.R.M “Cabrati”, Sh.A me dt. 20.11.2019, ka paraqitur 

propozim për përmbarim në bazë të dokumentit të besueshëm – ekstraktit nga librat afarist duke 

urdhëruar debitorin që në afat prej 7 ditësh nga dita e pranimit të vendimit  t’ia paguaj në shumën 

e përgjithshme prej 3,541.13€. 

 

Përmbaruesi Privat Gëzim Gjoshi me seli në Gjakovë, duke vepruar sipas propozimit për 

përmbarim të kreditorit me urdhrin përmbarimor P.nr.944/19 dt. 20.11.2019 e ka lejuar 

përmbarimin e propozuar nga kreditori, ndërsa debitori ka ushtruar prapësim duke theksuar se 

fatura e cila është bashkangjitur si dokumenti i besueshëm nuk i përmban elementet e një 

dokumenti të besueshëm, andaj, ka kërkuar nga gjykata që prapësimi i debitorit të aprovohet si i 

bazuar. 

 

Kreditori nuk ka ushtruar përgjigje në prapësim. 

 

Gjykata Themelore Gjakovë-Departamenti i Përgjithshëm- Divizioni Civil , me aktvendimin e 

ankimuar KPPP.nr.1160/22 të datës 27.03.2023, ka refuzuar në tërësi si të pabazuar prapësimin e 

debitorit të përmbarimit “Gereberland”, të ushtruar kundër urdhrit për lejimin e përmbarimit  

P.nr.944/19, të datës 20.11.2019, sipas propozimit të kreditorit K.R.M “Cabrati”, Sh.A. 

Në arsyetim të aktvendimit të ankimuar gjykata ka theksuar se ekstrakti nga librat e kontabilitetit 

në bazë të cilit është lejuar urdhri përmbarimor i plotëson kushtet ligjore për të qenë dokument i 

besueshëm dhe i përmban të gjitha elementet e kërkuara në përputhje me nenin 29 të LPP-së. 

 

Kundër këtij aktvendimi debitorit ka parashtruar ankesë për të cilën ka vendosur Gjykata e Apelit 

e Kosovës me aktvendimin Ac.nr.2066/2020, të datës 26.02.2021 me të cilin e ka aprovuar si të 

themeltë ankesën e debitorit ndërsa aktvendimin e ankimuar e ka kthyer në rivendosje në gjykatën 

e shkallës së parë.  

 

Në riprocedurë Gjykata Komerciale e Kosovës- Dhomat e Shkallës së Parë, Departamenti për 

Çështje Ekonomike, me aktvendimin e ankimuar KPPP.nr.1160/22 të datës 27.03.2023, ka 

refuzuar në tërësi si të pabazuar prapësimin e debitorit të përmbarimit “Gereberland”, të ushtruar 

kundër urdhrit për lejimin e përmbarimit  P.nr.944/19, të datës 20.11.2019, sipas propozimit të 

kreditorit K.R.M “Cabrati”, Sh.A. Në arsyetim të aktvendimit të ankimuar gjykata ka theksuar se 

ekstrakti nga librat e kontabilitetit në bazë të cilit është lejuar urdhri përmbarimor i plotëson kushtet 

ligjore për të qenë dokument i besueshëm dhe i përmban të gjitha elementet e kërkuara në përputhje 

me nenin 29 dhe 37 të LPP-së. 

 

Gjykata Komerciale-Dhomat e Shkallës së Dytë qëndrimin dhe përfundimin juridik të gjykatës së 

shkallës së parë tani për tani nuk mund ta përkrah si të rregullt dhe të ligjshëm, për arsye se 

aktvendimi i ankimuar është përfshirë në vërtetim të gabuar dhe jo të plotë të gjendjes faktike nga 

neni 183 dhe me shkelje thelbësore të dispozitave të procedurës kontestimore nga neni 199 të LPK-

së. 

 

 Dhoma e Shkallës së Dytë e Gjykatës Komerciale të Kosovës, tani për tani nuk e ka pranuar 

qëndrimin dhe përfundimin juridik të gjykatës së shkallës së parë si të ligjshëm për shkak se 

gjykata e shkallës së parë ka qenë e obliguar që të zbatoj udhëzimet e Gjykatës së Apelit të dhëna 

me aktvendimin Ac.nr.2066/2020, të datës 26.02.2021, me të cilin ishte anuluar aktvendimi 

gjykatës së shkallës së parë dhe çështja ishte kthyer në rigjykim me udhëzime se cilat veprime 

duhet ti ndërmerre gjykata e shkallës së parë në riprocedurë. 

Gjykata e shkallës së parë pas pranimit të shkresave të lëndës nga Gjykata e Apelit nuk ka vepruar 

sipas udhëzimeve të Gjykatës së Apelit, por ka nxjerrë aktvendimin e ankimuar me të cilin përsëri 

e ka refuzuar prapësimin e debitorit. Andaj, sipas dispozitës së nenit 199 të LPK-së, thuhet se: 

“Gjykata e çështjes ka për detyrë që menjëherë pas ti arrijë aktvendimi i gjykatës së shkallës së 

dytë, të caktoj seancën përgatitore apo seancën për shqyrtim kryesor të çështjes e cila duhet të 

mbahet më së voni brenda afatit 30 ditor pas arritjes së aktvendimit të gjykatës së shkallës së dytë, 

si dhe ti kryej të gjitha veprimet procedurale dhe t’i shqyrtoj të gjitha çështjet kontestuese që i ka 

ofruar gjykata e shkallës së dytë me aktvendimin e saj”. Ky është një përcaktim ligjor i cili duhet 

të zbatohet nga gjykata e shkallës së parë, sepse përmes udhëzimeve të gjykatës së shkallës së dytë 

janë përcaktuar veprimet që duhet të ndërmerr gjykata e shkallës së parë në funksion të zhvillimit 

të procedurës në mënyrë ligjore, në funksion të konstatimit të fakteve vendimtare për çështjen, si 

dhe në funksion të nxjerrjes së një vendimi të drejtë dhe të ligjshëm.  

 

Andaj, në riprocedurë gjykata e shkallës së parë duhet t’i eliminoj shkeljet e sipër theksuara dhe 

veproj në përputhje me udhëzimet që ka dhënë Gjykata e Apelit në aktvendimin Ac.nr.2066/22, të 

datës 26.02.2021, në atë mënyrë që të vlerësoj dhe të administroj të gjitha provat që i referohen 

fakteve vendimtare e për rrethanat me rëndësi siç është përcaktimi i lartësisë së borxhit që ka 

debitori ndaj kreditorit, të vërtetoj se për cilat shërbime është faturuar debitori dhe cilat janë paguar 

nga debitori, e më pastaj të vendosë në mënyrë meritore lidhur me prapësimin e debitorit duke 

nxjerrë vendim të drejtë dhe të ligjshëm. 

 

 Nga sa u tha me lartë u vendos si në dispozitiv të këtij aktvendimi në kuptim të nenit 77 dhe 17 të 

LPP-së, lidhur me nenin 208 dhe 209, pika d), të LPK-së 

 

 

GJYKATA KOMERCIALE E KOSOVËS-DHOMA E SHKALLËS SË DYTË 

K.Dh.Sh II.nr. 822/23, Datë: 20.12.2023 

 

  

                                                                                                   Gjyqtarja,  

         Franciska Zhitija-Ymeri 


